
Sämmilâš nommâadelemärbivyehi 
 

Sämmilij kooskâst lâi tovle viehâ táválâš, ete noomah lijjii suuvâ siste väljejum já ete siämmáá 

noomah iteh jyehi suhâpuolvâst. Ovdâmerkkân Ahti Paulaharju muštâl Iivanâš-jäävri Saijets-

suuvâst, mast ovdânommâ Sammeli lâi sirdášum suhâpuolvâst nubán. Noomâ ovdâkove lâi 

vuosmuš Sammeli Saijets, kote varrij suuvâ tááláá orroomkuávlun. Tekstâ lii čaallum muáddilove 

ihheed tassaaš já talle lâi elimin jo Sammeli kuuđâd suhâpuolvâst. Sust kale lâi Sammeli esken 

nubben nommân ko vuosmuš nommân lâi Sulo. Tááláá ääigi suuvâ siskáldâs noomah láá-uv 

sirdášum nubben teikkâ kuálmádin já vaanhimeh adeleh vuosmuu ovdânoomâ jieijâs máávu mield. 

 

Tääpi adeliđ suuvâ siste väljejum noomâ oinuu eromâsávt kaandâi noomâin. Vuáhádâh lâi tovle 

siämmáálágán ko Suomâst já Evrooppast. Puárrásumos kandâ uážui eeji pele äijih noomâ já nubbe 

kandâ uážui noomâs eeni pele äijihist. Kuálmád pärni uážui talle eeji noomâ (käiminommâ). 

Čuávuvâs kaandah ožžuu noomâs eres huolhij tegu ennui, eevij teikkâ čeesij mield. Meiddei 

puárrásámos niedah ožžuu noomâs táválávt ááhuin teikkâ eres huolhijn. Käiminoomah lijjii 

ohtâvuođâst siäluvajâldemoskon. Noomâ ovdâkove joođhij jieijâs eellim päärni noomâ peht. 

Algâaalgâst päärnih lijjii rohe käimih, mutâ talle ulmuuh algii adeliđ noomâid meiddei ellee ulmuu 

mield. Käiminoomah lijjii vyehi kunnijâttiđ tai ovdâkove.  

 

Sämmilâš nommâadelemärbivuáván kulloo meiddei tot, ete virgálâš noomâ lasseen ulmust lii 

sämmilâš koččomnommâ. Tot rähtoo nuuvt ete ovdânoomâ ovddiipeln piäjoo miäruštâllâmuási mii 

sististuálá nube vaanhim ovdânoomâ sehe máhđulávt meiddei madârvanhimij noomâ. Návt 

koččomnoomâst sättih leđe kulmâ-uv suhâpuolvâ om. Kaabi Isá Onni. Miäruštâllâmuásin sáttá leđe 

meiddei ulmuu aassâmsaje, áámmát teikkâ pelikyeimi nommâ om. Paltto-Eero (aasâi 

Palttonjaargâst), Nyere Juhháán, Postâ-Matti teikkâ Post-Ooni Anni. Sämmilâš noomâi kevtidijn ij 

taarbâš suhânoomâid. 

